
1993-cü il oktyabrın 3-də 
keçirilən prezident seçkilərində 
xalqın Heydər Əliyevə böyük eti-
madından sonra ölkədə tərəqqi və 
inkişafın, dövlətçiliyin formalaşdı-
rılmasının təməli qoyuldu. Ölkədə 
baş verməkdə olan vətəndaş 
müharibəsi, xaos və anarxiya 
mühitinə son qoyuldu, siyasi sabit-
lik yaradıldı, ciddi nizam-intizamın 
bərpası istiqamətində kompleks 
tədbirlər həyata keçirildi və hü-
quqi, siyasi və iqtisadi islahatlara 
start verildi.

Görkəmli filosof Tomas Karlay-
lın “Dünya tarixi dahilərin bioq-
rafiyasıdır” fikrinə uyğun olaraq 
tam əsasla qeyd edə bilərik ki, 
Azərbaycanın son 50 illik tarixində 
qazandığı uğurlar, əldə etdiyi 
nailiyyətlər birbaşa olaraq ulu 
öndər Heydər Əliyevin bioqrafiyası 
ilə ayrılmaz vəhdət təşkil edir.

Ulu öndər Heydər Əliyevin 
müstəqilliyimizin qorunma-
sı, möhkəmləndirilməsi və 
əbədiyyətə çevrilməsi sahəsində 
gördüyü işlər dünyanın tanınmış 
liderləri tərəfindən də yüksək 
qiymətləndirilib. Bir neçə fakt-
la bunları təsdiqləmək yerinə 
düşərdi.

Roma papası II İohan Pavelin 
dediklərindən: “Tarix dəfələrlə 
sübut etmişdir ki, xalqın əvəzsiz 
milli sərvəti olan müstəqilliyin qo-
runması, onun əldə edilməsindən 
qat-qat ağır və mürəkkəb vəzifədir. 
Heydər Əliyev bu vəzifənin 
öhdəsindən çox şərəflə gəldi və 
bunu bütün dünyaya sübut etdi”. 

Qırğızıstanın Xalq ya-
zıçısı  Çingiz Aytmatovun 
dedikləri də diqqəti cəlb edən 
məqamlardandır: “Heydər Əliyev 
XX əsrin görkəmli liderlərindən biri 
kimi müasir, demokratik Avrasiya-
nın yeni tarixinin bugünkü qurucu-
larındandır”.

Ulu öndərin Azərbaycanın 
dünyaya tanıdılmasında, 
əməkdaşlığın genişləndirilməsində 
və beynəlxalq aləmdə mövqe-
yinin möhkəmləndirilməsində 
böyük rol oynaması ABŞ-ın 
sabiq Prezidenti Corc Buşun 
dediklərində də öz əksini tapıb: 
“Heydər Əliyev Cənubi Qafqazda 
uzun müddət ərzində ən əsas 
şəxsiyyət olmuşdur. Bu günlərdə 
Amerika Birləşmiş Ştatları və 
Azərbaycanın bəhrələndiyi dostluq 
əlaqələrinin qurulmasında və 
Azərbaycanın müstəqilliyinin 
qorunmasında onun şəxsi səyləri 
həyati əhəmiyyət daşımışdır. 
Məhz onun rəhbərliyi altında 
Amerika Birləşmiş Ştatları və 
Azərbaycan, Əfqanıstan və İraq-
dakı əməliyyatlar da daxil olmaq-
la, terrorizmə qarşı mübarizədə 
tərəfdaş olmuşlar. Dağlıq Qarabağ 
münaqişəsinin sülh danışıqları 
vasitəsilə ədalətli və uzunmüddətli 
həllinə nail olmaq sahəsində onun 
nümayiş etdirdiyi qətiyyət regionda 
sülh və sabitliyin saxlanmasında 
mühüm əhəmiyyət kəsb etmişdir. 
Eyni zamanda, onun mövqeyi və 
göstərdiyi səylər Azərbaycanın 
iqtisadi inkişafını möhkəmləndirən 
böyük həcmli xarici sərmayələrin 
cəlb olunmasında əsas rol oyna-
mışdır. Bu nailiyyətlər milyonlarla 
azərbaycanlının həyatını yaxşılaş-
dırmış və Azərbaycanın iyirmi bi-
rinci əsrə müasir dövlət kimi daxil 
olmasına imkan yaratmışdır”.

Böyük Britaniyanın keç-
miş energetika naziri Timm 
Eqqarın ulu öndər haqqında 
söylədiklərindən yan keçmək 
olmaz: “Heydər Əliyevin müdrik 
rəhbərliyi sayəsində Azərbaycan 
keçmiş Sovetlər Birliyinin 
 lider dövlətləri ilə müqayisədə 
həddindən çox nailiyyətlər 
əldə edibdir. O, həqiqətən 
yeni Azərbaycan dövlətinin 
 qurucusudur”.

Müstəqilliyə aparan 
yolun başlanğıcı

1993-cü ilin ikinci yarısı 
müstəqil Azərbaycanın həyatında 
tərəqiyyə, inkişafa, əbədi 
müstəqilliyə gedən yolun başlanğı-
cı olmuşdur. Bundan sonra ölkənin 
ictimai-siyasi, sosial, iqtisadi, elmi-
mədəni həyatında, beynəlxalq 

əlaqələrdə dönüş yaranmış, elmi 
əsaslara, beynəlxalq norma və 
prinsiplərə uyğun müstəqil dövlət 
quruculuğu prosesinin əsası 
qoyulmuşdur. 1993-cü il oktyab-
rın 3-də ümumxalq səsverməsi 
nəticəsində Heydər Əliyevin 
Azərbaycan Respublikasının 
Prezidenti seçilməsindən sonra 
xalqda özünə inam yarandı. İlk 
növbədə, ölkədə davamlı sabitliyin 
yaradılması, xaos, anarxiya və 
özbaşınalığın qarşısının alınma-
sı, iqtisadiyyatın dirçəldilməsi 
istiqamətində atılan addımlar, 
ciddi nizam-intizamın yaradılması 
ölkənin inkişafının, beynəlxalq 
aləmə inteqrasiyasının əsasını 
qoydu.

Ömrünün qalan hissəsini də 
öz xalqına bağışlayan ulu öndər 
müstəqilliyinin kövrək addım-
larını atan Azərbaycanda milli 
demokratik dövlət quruculuğunu 
müvəffəqiyyətlə həyata keçirdi. 
Ölkənin və xalqın ən ağır vaxtında 
hakimiyyətə gəlişi ilə tarixi bir mis-
siyanı -- dövlətçiliyi, müstəqilliyi, 
milli ideologiyanı daxili və xarici 
düşmənlərin hücumlarından 
qorudu və kimsə Azərbaycanın 
dövlətçiliyinə xəyanət edəcəksə, 
son damla qanına qədər onunla 
mübarizə aparacağını bəyan etdi. 

Ulu öndər Azərbaycanın 

müstəqilliyinin əbədi və dönməz 
olmasını şərtləndirən bütün 
amillərdən bacarıqla istifadə 
edərək ölkədə hakimiyyətin 
formalaşmasında güc, zorakı-
lıq tətbiq edilməsi kimi təhlükəli 
meyillərə birdəfəlik son qoydu. 
Heydər Əliyev güclü və nizami 
ordu quruculuğu formalaşdırmaqla 
Azərbaycanın müstəqilliyinin əbədi 
və dönməz olmasını şərtləndirən 
bütün amillərdən bacarıqla 
istifadə etdi. Ulu öndər dünya 
azərbaycanlılarının təşkilatlanması 
və onların bir Vətən -- müstəqil 
Azərbaycan ətrafında sıx 
birləşməsi üçün əzmlə səy 
göstərdi və buna nail oldu. 
Dünyanın ayrı-ayrı ölkələrində 
yaşamaq məcburiyyətində qal-
mış azərbaycanlıların birlik və 
həmrəyliyinin əldə edilməsi ulu 
öndərin xalqımız və millətimiz qar-
şısında ən böyük xidmətlərindən 
biridir.

Beynəlxalq aləmə inteqrasiya

Azərbaycanın dövlət 
müstəqilliyinin bərpasından sonra 
ümummilli liderin qarşıya qoyduğu 
əsas məqsədlərdən biri də res-
publikamızı dünyanın tanınmış qu-
rumlarına, təşkilatlarına üzv etmək 
və ölkəmizin mövqeyini dünya 
arenasında möhkəmləndirmək 
idi. Heydər Əliyevin siya-
si uzaqgörənliyi nəticəsində 
Azərbaycan bir çox nüfuzlu 
beynəlxalq təşkilatların üzvü seçil-
di. Bu məsələ ulu öndərin qarşıya 
qoyduğu prioritet vəzifələrdən 
biri idi. Çünki AXC -- Müsavat 
hakimiyyəti dövründə bu zəruri 
məsələ, demək olar ki, tamamilə 
unudulmuş, Azərbaycanın qonşu 
dövlətlərlə münasibətləri korlan-
mış, beynəlxalq aləmə inteqrasiya 
yolunda heç bir iş görülməmişdi. 
Ulu öndərin hakimiyyətə qayıdışın-
dan sonra bu istiqamətdə əsaslı 
dönüş yaradıldı. 

Heydər Əliyevin apardığı 
düzgün və məqsədyönlü siyasət 
nəticəsində bəzi dövlətlərlə 
yaranmış əsassız gərginliklər 
aradan qaldırıldı. Bu baxımdan, 
1993-cü il sentyabrın 20-də 
Azərbaycanın MDB-yə daxil 

olması, Alma-Ata Bəyannaməsi və 
s. mühüm əhəmiyyət kəsb edirdi. 
Heydər Əliyevin fəaliyyətində 
Azərbaycanın mədəniyyətini, 
tarixini, adət-ənənələrini, mənəvi 
dəyərlərini dünya dövlətlərinə 
tanıtmaq, xarici dövlətlərlə 
bərabərhüquqlu, ölkəmizin 
mənafeyinə xidmət edən əlaqələr 
yaratmaq prioritet təşkil edirdi. 
İnkişaf etmiş dövlətlərlə əlaqələri 
daha da möhkəmləndirmək üçün 
Ermənistanla müharibəni dayan-
dırmaq mühüm vəzifə kimi qarşıya 
qoyulmuşdu. Məhz bu məqsədlə 

Heydər Əliyev Ermənistanla 
 1994-cü ildə atəşkəs barədə ra-
zılaşma imzaladı. Bu, ulu öndərə 
qarşıya qoyduğu vəzifələri həyata 
keçirməyə əlverişli şərait yaratdı.

 Bu günlərdə 25 illiyini böyük 
təntənə ilə qeyd etdiyimiz “Əsrin 
müqaviləsi”nin imzalanması 
müstəqil Azərbaycanın beynəlxalq 
aləmə inteqrasiyasında mühüm 
rol oynadı. Dünyanı müxtəlif 
ölkələrinin 11 məşhur neft şirkəti 
ilə imzalanmış həmin müqavilə 
ölkəmizin iqtisadi qüdrətinin inki-
şafında mühüm rol oynadı.

Azərbaycan Respublikasının 
siyasi və hərbi təhlükəsizliyini 
təmin etmək məqsədilə Heydər 
Əliyev müasir dünyanın ən güclü 
və nüfuzlu hərbi-siyasi təşkilatı 
olan NATO ilə əməkdaşlığa 
da çox böyük önəm verirdi. 
Bu məqsədlə 1994-cü il may 
ayının 4-də NATO-nun mənzil-
qərargahının yerləşdiyi Brüssel 
şəhərinə səfər edərək orada “Sülh 
Naminə Tərəfdaşlıq Proqramı” 
çərçivə sənədini imzalamışdır. 
Sənədin imzalanmasından sonra 
Azərbaycan -- NATO əlaqələrində 
dinamik inkişaf başladı, ölkəmizin 
təhlükəsizliyi ilə bağlı alyansla 
daimi məsləhətləşmələr aparıldı, 
Azərbaycan Ordusunda islahatla-
rın gerçəkləşdirilməsi və ordunun 
NATO standartlarına uyğunlaş-
dırılması həyata keçirildi. Bu, bir 
faktdır ki, Azərbaycanda ordu 
quruculuğunun əsası ulu öndərin 
uzaqgörən siyasətinin nəticəsidir. 
Ordunun gücləndirilməsi, təcrübə 
toplaması daim diqqət mərkəzində 
olub. Məhz buna görə də 
Azərbaycan Ordusunun hissələri 
NATO-nun müxtəlif sülhyaratma 
əməliyyatlarında iştirak edib. Ha-

zırda NATO–Azərbaycan əlaqələri 
yüksələn xətt üzrə inkişaf edir. 
“Fərdi Tərəfdaşlıq üzrə Fəaliyyət 
Proqramı” çərçivəsində alyans-
la Azərbaycan arasında bir çox 
sahələrdə əməkdaşlıq uğurla 
davam etdirilir. 

1994-cü və 1995-ci illərdə BMT 
tribunasından çıxış edən Heydər 
Əliyev müstəqil gənc Azərbaycan 
dövlətinin xarici siyasətinin və 
demokratik dövlət quruculuğu kon-
sepsiyasının əsas məqamlarını 
dünyaya bəyan etdi. Məlum oldu 
ki, Cənubi Qafqazda yeni de-
mokratik və sülhsevər bir dövlət 
yaranıb. Bu, Azərbaycan -- BMT 
münasibətlərinin perspektivindən 
xəbər verirdi. Təcrübə göstərdi 
ki, rəsmi Bakı bu təşkilatla 
əməkdaşlığa ciddi diqqət yetirir və 
onun nizamnaməsinə tam əməl 
edir.

Bununla Azərbaycanın 
BMT ilə əməkdaşlığı yeni 
səviyyədə sistemli xarakter aldı. 
Nəticədə, Azərbaycan BMT-nin 
müxtəlif orqanları ilə səmərəli 
əməkdaşlıq əlaqələri qura bildi. 
Bu gün də ölkəmiz həmin nüfuzlu 
təşkilatın seçkili orqanlarında, alt 
komitələrində və digər qurumların-
da kifayət qədər fəaldır.

Azərbaycan 1995-ci ildən 
başlayaraq, BMT-nin çox sayda 
komissiya və şurasına üzv qəbul 
edilib və orada kifayət qədər 
aktiv fəaliyyət göstərir. Ölkəmizin 
BMT-nin müxtəlif qurumları ilə də 
yaxın əməkdaşlığı diqqət çəkən 
məqamlardandır. Bu sırada BMT-
nin İnkişaf Proqramı, Qaçqınlar 
üzrə Ali Komissarlığı, Uşaq 
Fondu, Təhsil, Elm və Mədəniyyət 
Təşkilatı, Sənaye İnkişaf Təşkilatı, 
Ümumdünya Səhiyyə Təşkilatı ilə 
daim inkişaf edən əlaqələri qeyd 

edilməlidir.
Azərbaycanın üzv olduğu 

beynəlxalq təşkilatlardan biri də 
ATƏT-dir. 1995-ci il yanvarın 1-dək 
bu qurumun adı ATƏM olub, daha 
sonra dəyişilərək ATƏT-ə çevrildi. 
Bu, Azərbaycanın ilk qəbul olun-
duğu Avropa təşkilatı idi. Heydər 
Əliyevin xarici siyasətinin əsas 
üstünlüklərindən birini Avropa 
İttifaqı ilə əməkdaşlıq təşkil edirdi. 
Avropa və Asiyanın kəsişmə 
nöqtəsində yerləşən Azərbaycanın 
strateji mövqeyi Avropa İttifaqının 
üzv dövlətlərinin ölkəmizlə siyasi 
və iqtisadi münasibətləri inkişaf 
etdirməyə marağını artırır. Avro-
pa İttifaqı xüsusi elçisini 1998-ci 
ildə Azərbaycana göndərmiş və 
respublikamız bu təşkilatda öz 
daimi nümayəndəliyini 2000-ci ildə 
açmışdır.

2001-ci il yanvarın 25-də 
Azərbaycanın Avropa Şu-
rasına üzv qəbul olunması 
müstəqilliyimizin tarixində 
əlamətdar hadisələrdəndir. Bun-
dan başqa Azərbaycan OPEK 
və digər nüfuzlu təşkilatların 
da üzvü oldu. Heydər Əliyevin 
uzaqgörənliyi nəticəsində 
Azərbaycan öz bayrağını dünya 
dövlətləri ilə eyni cərgədə dalğa-
landıra bildi.

Hüquqi islahatlar
Azərbaycan xalqı öz dövlət 

müstəqilliyini əldə etdikdən 
sonra cəmiyyətin gələcək inkişafı 
üçün hüquqi islahatların həyata 
keçirilməsi prioritet vəzifələrdən 
idi. Artıq yeni mütərəqqi və 
demokratik dəyərlərə əsaslanan 
hüquq və məhkəmə sisteminin, 
qanunvericilik bazasının forma-
laşdırılmasının vaxtı çatmışdı. Hü-
quqi dövlət quruculuğu prosesinə 

başlanılması, ilk növbədə, ölkədə 
ictimai-siyasi sabitliyin bərqərar 
olunmasını zəruri edirdi.

Ölkədə hüquqi islahatların 
həyata keçirilməsinin təmin 
edilməsi məqsədilə 1996-cı 
ildə Hüquqi İslahat Komissiyası 
yaradıldı. Bu istiqamətdə həyata 
keçirilən islahatlar yeni qanunların 
və digər normativ hüquqi aktların 
hazırlanması, hüquqi informasi-
ya sisteminin genişləndirilməsi, 
məhkəmə və bütövlükdə hüquq-
mühafizə sisteminin qurulması 
zərurətini yaradırdı. Müstəqil 
dövlətin qanunlarının əhali arasın-
da təbliği və öyrənilməsi çox vacib 
idi. “Məhkəmələr və hakimlər haq-
qında”, “Konstitusiya Məhkəməsi 
haqqında”, “Prokurorluq haqqın-
da”, “Polis haqqında” qanunların 
və digər qanunvericilik aktları-
nın qəbul edilməsi ölkəmizdə 
məhkəmə-hüquq islahatları 
sahəsində atılan ilk, lakin çox va-
cib addım idi. Ulu öndərin həyata 
keçirdiyi bu islahatlar nəticəsində 
müstəqil məhkəmə sistemi-
nin yaradılmasına və fəaliyyət 
göstərməsinə imkan yarandı.

Konstitusion hüquqların 
təminatı baxımından “Konstitusiya 
Məhkəməsi haqqında” Qanunun 
qəbul edilməsi və Konstitusiya 
Məhkəməsinin yaradılması de-
mokratik --hüquqi dövlət quruculu-
ğu yolunda atılmış qətiyyətli addım 
idi. 2002-ci il avqustun 24-də 
keçirilmiş referendum nəticəsində 
Konstitusiya Məhkəməsinin 
səlahiyyətlərində əhəmiyyətli 
dəyişikliklər edilərək, Konstitusiya 
Məhkəməsinə müraciət etmək 
hüququ olan subyektlərin dairəsi 
xeyli genişlənmişdir.

Müstəqil Azərbaycanın 
Konstitusiyası 

Müstəqil dövlətimizin ilk milli 
Konstitusiyasının qəbul olunması və 
müstəqillik tariximizdə ilk parlament 
seçkilərinin keçirilməsi ulu öndərin 
xalqımız qarşısındakl ən böyük 
xidmətlərindən biridir. Bununla da 
Azərbaycanın tarixi inkişafının yeni 
bir mərhələsinin əsası qoyuldu. 
Heydər Əliyevin rəhbərlik etdiyi 
komissiya tərəfindən hazırlanaraq 

ümumxalq müzakirəsinə çıxarılan 
Konstitusiya layihəsi 1995-ci il 
noyabrın 12-də keçirilən ümumxalq 
səsverməsində – referendumda 
qəbul edildi. Konstitusiyanın qəbul 
edilməsi ilə ölkəmizdə məhkəmə-
hüquq islahatlarının əsası qoyuldu. 
Bu mühüm tarixi əhəmiyyətə malik 
sənəd ölkəmizdə insan və vətəndaş 
hüquq və azadlıqlarına lazımi 
təminatlar yaratmaqla hüquqi dövlət 
və vətəndaş cəmiyyəti quruculuğu-
nun möhkəm təməlini təşkil edir. 

Yüz illər boyu bəşəriyyətin 
əldə etdiyi mütərəqqi dəyərlər 
məhz Azərbaycan Respublikası-
nın Konstitusiyasında öz əksini 
tapmışdır. Bu ali sənəddə xalqın 
dövlət hakimiyyətinin yeganə 
mənbəyi olması, idarəçiliyin 
hakimiyyət bölgüsü əsasında 
təşkil olunması kimi təməl 
prinsiplər təsbit olunmuş, insan 
hüquq və azadlıqlarının müdafiəsi 
dövlət siyasətinin əsas istiqaməti, 
bütün dövlət orqanlarının 
fəaliyyətinin əsas məqsədi kimi 
müəyyən edilmişdir.

Konstitusiyanın qəbulu 
müstəqillik tariximizin ən mü-
hüm hadisələrindən biri olmaqla 
yanaşı, ulu öndər Heydər Əliyevin 
Azərbaycan dövlətçiliyi qarşısın-
dakı böyük xidmətlərindəndir. 
Bu Konstitusiya müstəqil dövlət 
quruculuğu prosesini tənzimləyən, 
demokratik inkişafa təminat 
yaradan, cəmiyyətin siyasi, 
sosial, mədəni, iqtisadi sferala-
rında köklü dəyişiklikləri özündə 
ehtiva edən, qanunvericiliyin 
təkmilləşdirilməsində hüquqi 
baza rolunu oynayan mütərəqqi 
sənəddir. Müstəqil Azərbaycan 
Respublikasının Konstitusiyası 
ölkəmizdə demokratik, hüqu-
qi, dünyəvi dövlət quruculuğu 
prosesinə hüquqi baza yaratdı 
və onun inkişafına güclü təkan 
verdi. Konstitusiya qəbul edilən 
gün -- noyabrın 12-də respublika 
parlamentinə ilk dəfə çoxparti-
yalı sistem əsasında demokratik 
seçkilər də keçirildi. İlk Konstitu-
siyanın milli dövlətçilik tarixində 
müstəsna əhəmiyyəti nəzərə 
alınaraq, 1996-cı il 1 noyabr tarixli 
Prezident fərmanına əsasən, hər il 
noyabrın 12-si Konstitusiya Günü 
kimi qeyd edilməyə başlandı.

Ulu öndər Heydər Əliyevin 
əsasını qoyduğu siyasi kursun Pre-
zident İlham Əliyev tərəfindən uğur-
la davam etdirilməsi Azərbaycanı 
dünyanın sayılıb- seçilən 
dövlətlərindən birinə çevirib. 

Mehdi ABDULLAYEV, 
Azərbaycan Respublikasının 

Prezidenti yanında Dövlət 
İdarəçilik Akademiyasının 

prorektoru, hüquq üzrə elmlər 
doktoru

Ulu öndər Heydər Əliyev bu müdrik kəlamı müstəqil Azərbaycana rəhbərlik 
etdiyi ilk dövrdə səsləndirmişdi. 1993-cü ilin iyununda – xalqın təkidli tələbi ilə 
Azərbaycanda siyasi rəhbərliyə qayıdışından sonra ömrünün qalan hissəsini 
müstəqilliyimizin əbədi olmasına, dövlətçiliyimizin möhkəmləndirilməsinə və 
ölkəmizin beynəlxalq aləmdə tanınmasına həsr etdi. Hər bir soydaşımıza bəllidir 
ki, XX əsrin sonlarına yaxın dövlət müstəqilliyini bərpa etmiş Azərbaycan xalqı 
üzləşdiyi çətinlikləri, başına gətirilən bəlaları, bir dövlət kimi dünya xəritəsindən 
silinmək təhlükəsini dahi şəxsiyyət Heydər Əliyevin rəhbərliyi altında aradan qal-
dırdı və müstəqil dövlət ideyası uğurla gerçəkləşdirdi.

Heydər ƏLİYEV: Ömrümün qalan 
hissəsini də xalqıma bağışlayıram

Belə bir yüksək məsuliyyətli vəzifəni 
öz üzərimə götürərkən, birinci növbədə 
Azərbaycan xalqının zəkasına, müdrikliyinə, 
qüdrətinə güvənirəm, arxalanıram. Azərbaycan 
xalqının mənə bəslədiyi ümidlər məni bu 
vəzifəni üzərimə götürməyə məcbur edibdir. 
Əmin etmək istəyirəm ki, bu ümidləri doğrult-
maq üçün əlimdən gələni əsirgəməyəcəyəm.

 Azərbaycan Respublikasının Prezidenti 
Heydər Əliyevin andiçmə mərasimindəki nitqindən

10 oktyabr 1993-cü il

Azərbaycan Qlobal Fondla tərəfdaşlığı 
çərçivəsində donor cəmiyyətinə töhfə verir

Bu fikirləri Səhiyyə nazirinin müavini 
Elsevər Ağayev Fransanın Lyon şəhərində 
QİDS, vərəm və malyariya xəstəliklərinə 
qarşı mübarizə üzrə Qlobal Fondun 
fəaliyyətini maliyyələşdirmək və 2030-cu 
ilədək bu epidemiyalara son qoymaq üçün 
keçirilən Fondun VI konfransında söyləyib. 

Nazir müavini bildirib ki, xarici donor-
ların, beynəlxalq təşkilatların tərəfdaşlığı, 
yüksək siyasi iradə və tibbi cəmiyyətin 
səfərbərliyi müəyyən müsbət nəticələr verib.

Dünya Səhiyyə Təşkilatının (DST) bu 
xəstəliklərlə bağlı preventiv strategiyası 
bu epidemiyalara yoluxma və ondan ölüm 
hallarını azaldıb. 

Ölkəmizdə hökumət proqramları ilə 
əlaqələndirilən Qlobal Fondun layihələrinin 
uğurla həyata keçirilməsi nəticəsində son 5 
ildə daha malyariya xəstəliyinə rast gəlinmir. 
Bununla bağlı malyariyadan azad ölkə statu-
su üçün DST-nin sertifikatını almaq prosedu-
runa başlanılıb.    

Səhiyyə nazirinin müavini Elsevər 
Ağayev son on il ərzində QİDS, vərəm və 
malyariyaya qarşı mübarizədə əldə olunan 
uğurlardan söz açıb. Qlobal Fondun maliyyə 
davamlılığı və birgə maliyyələşdirmə 
siyasətinə əsasən hər il xəstəliklərlə 
mübarizə üçün dövlət büdcəsindən ayrılan 
vəsaitlər vaxtaşırı artırılır. Bu xəstəliklərlə 

mübarizə üçün hökumətin və Səhiyyə 
Nazirliyinin normativ bazası qurulub və 
ÜST tövsiyələrinə uyğun olaraq daim 
təkmilləşdirilir.

Sosialyönümlü və iqtisadi cəhətdən 
inkişaf etmiş ölkəmiz bugünkü donor 
konfransında iştirak etməklə Qlobal Fond 
ilə tərəfdaşlığında yeni səhifə açaraq donor 
cəmiyyətinə töhfə vermək üçün ilk addımla-
rını atır.

“Ümid edirik ki, Qlobal Fond ilə birlikdə 
güclü və dayanıqlı səhiyyə sistemlərinin qurul-
masına və Davamlı İnkişaf Məqsədlərinə nail 
olmaq üçün bundan sonra da birlikdə çalışaca-
ğıq”, – deyə E.Ağayev diqqətə çatdırıb. Konf-
ransda Azərbaycanın Fransadakı səfirliyinin 
müşaviri Vaqif Ağayev də iştirak edir.

Şəhla AĞALAROVA 
AZƏRTAC-ın xüsusi müxbiri

Lyon

Azərbaycan Respublika-
sı Səhiyyə Nazirliyinin 
QİDS, vərəm və malyariya 

ilə mübarizə üzrə Qlobal Fondla 
əməkdaşlığı 2005-ci ildə başlayıb 
və sonralar  vərəm və malyariya 
xəstəlikləri ilə mübarizə sahəsində 
layihələrlə əməkdaşlıq daha da 
genişləndirilib. 

